
Azərbaycan Respublikası Nazirlər Kabinetinin qərarı
№ 345                                                                           Bakı şəhəri, 7 avqust 2018-ci il
“Azərbaycan Respublikası Kənd Təsərrüfatı 

Nazirliyinin tabeliyində Aqrar Tədqiqatlar 
Mərkəzinin yaradılması haqqında” Azərbaycan 
Respublikası Prezidentinin 2018-ci il 22 may 
tarixli 89 nömrəli Fərmanının icrası ilə bağlı 
Azərbaycan Respublikası Nazirlər Kabinetinin bəzi 
qərarlarında dəyişikliklər edilməsi barədə

“Azərbaycan Respublikası Kənd Təsərrüfatı Na-
zirliyinin tabeliyində Aqrar Tədqiqatlar Mərkəzinin 
yaradılması haqqında” Azərbaycan Respublikası 
Prezidentinin 2018-ci il 22 may tarixli 89 nömrəli 
Fərmanının 5.2-ci bəndinin icrasını təmin etmək 
məqsədi ilə Azərbaycan Respublikasının Nazirlər 
Kabineti QƏRARA ALIR:

1. Azərbaycan Respublikası Nazirlər Kabi-
netinin 2010-cu il 14 dekabr tarixli 235 nömrəli 
qərarı (Azərbaycan Respublikasının Qanunvericilik 
Toplusu, 2010, № 12, maddə 1117; 2011, № 9, 
maddə 853; 2013, № 7, maddə 883, № 10, maddə 
1232; 2014, № 1, maddə 57, № 6, maddələr 736, 
752; 2015, № 4, maddə 455, № 8, maddə 967; 2016, 
№ 5, maddə 955, № 6, maddə 1208, № 8, maddə 
1435, № 11, maddə 1953; 2017, № 2, maddə 301, 
№ 4, maddə 667, № 7, maddə 1494, № 10 maddə 
1931; 2018, № 3, maddə 598) ilə təsdiq edilmiş 
“Doktoranturalar yaradılan Azərbaycan Respubli-
kasının ali təhsil müəssisələrinin, elmi müəssisə və 
təşkilatların Siyahısı”nın “Azərbaycan Respublika-
sının Kənd Təsərrüfatı Nazirliyi üzrə” bölməsinin 

5-ci hissəsində “Kənd Təsərrüfatının İqtisadiyyatı 
Elmi-Tədqiqat İnstitutu” sözləri “Aqrar Tədqiqatlar 
Mərkəzi” sözləri ilə əvəz edilsin.

2. Azərbaycan Respublikası Nazirlər Kabine-
tinin 2015-ci il 17 aprel tarixli 112 nömrəli qərarı 
(Azərbaycan Respublikasının Qanunvericilik 
Toplusu, 2015, № 4, maddə 479, № 12, maddə 1572; 
2016, № 6, maddə 1224, № 9, maddə 1569, № 11, 
maddə 1957; 2017, № 7, maddə 1496; 2018, № 4, 
maddə 828) ilə təsdiq edilmiş “Azərbaycan Res-
publikası Kənd Təsərrüfatı Nazirliyinin strukturuna 
daxil olmayan tabeliyindəki qurumların Siyahısı”nın 
“I. Büdcədən maliyyələşdirilən qurumlar” 
bölməsinin 23-cü hissəsində “Kənd Təsərrüfatının 
İqtisadiyyatı Elmi-Tədqiqat İnstitutu” sözləri “Aqrar 
Tədqiqatlar Mərkəzi” sözləri ilə əvəz edilsin.

3. Azərbaycan Respublikası Nazirlər Kabineti-
nin 2017-ci il 21 dekabr tarixli 584 nömrəli qərarı 
(Azərbaycan Respublikasının Qanunvericilik Top-
lusu, 2017 (II kitab), № 12, maddə 2531) ilə təsdiq 
edilmiş “Baza maliyyələşdirilməsinin subyektləri 
olan elmi müəssisə və təşkilatların Siyahısı”nın 
4.4-cü bəndində “Kənd Təsərrüfatının İqtisadiyyatı 
Elmi-Tədqiqat İnstitutu” sözləri “Aqrar Tədqiqatlar 
Mərkəzi” sözləri ilə əvəz edilsin.

Novruz MƏMMƏDOV  
Azərbaycan Respublikasının Baş naziri

Azərbaycan Respublikası Nazirlər Kabinetinin qərarı
№ 346                                                                           Bakı şəhəri, 7 avqust 2018-ci il
“Azərbaycan Respublikası vahid büdcə 

təsnifatının təsdiq edilməsi barədə” Azərbaycan 
Respublikası Nazirlər Kabinetinin 2004-cü 
il 6 oktyabr tarixli149 nömrəli qərarında 
dəyişikliklər edilməsi haqqında

“Dövlət rüsumu haqqında” Azərbaycan Res-
publikasının Qanu-nunda dəyişikliklər edilməsi 
barədə” Azərbaycan Respublikasının 2018-ci il 23 
fevral tarixli 1009-VQD nömrəli Qanununun tətbiqi 
haqqında” Azərbaycan Respublikası Prezidentinin 
2018-ci il 5 aprel tarixli 3884 nömrəli Sərəncamının 
1.2-ci bəndinin icrasını təmin etmək məqsədi ilə 
Azərbaycan Respublikasının Nazirlər Kabineti 
QƏRARA ALIR:

Azərbaycan Respublikası Nazirlər Kabineti-
nin 2004-cü il 6 oktyabr tarixli 149 nömrəli qərarı 
(Azərbaycan Respublikasının Qanunvericilik 
Toplusu, 2004, № 10, maddə 866; 2006, № 3, maddə 
303, № 5, maddələr 463, 468, № 8, maddə 731, № 
9, maddə 822, № 11, maddə 994; 2007, № 1, maddə 
50, № 10, maddə 1021, № 12, maddələr 1343, 
1352; 2008, № 2, maddə 130, № 4, maddə 308, № 
10, maddə 936; 2009, № 1, maddələr 22, 32, № 2, 
maddələr 144, 150, № 9, maddələr 736, 753; 2010, 
№ 4, maddə 369, № 11, maddə 1048; 2011, № 1, 
maddə 66, № 4, maddə 365; 2012, № 9, maddə 934; 
2013, № 8, maddə 1000, № 10, maddə 1202; 2014, 
№ 1, maddələr 59, 69, № 2, maddə 201, № 5, maddə 
557, № 6, maddələr 745, 747, № 9, maddə 1130; 

2015, № 2, maddə 227, № 3, maddələr 328, 337, 
№ 6, maddələr 774, 781, № 7, maddə 890, № 11, 
maddə 1412; 2016, № 3, maddə 595, № 4, maddələr 
806, 831, № 5, maddələr 941, 955, № 8, maddə 
1450, № 9, maddə 1561, № 12, maddələr 2220, 
2241; 2017, № 4, maddə 643, № 6, maddə 1244, № 
9, maddələr 1722, 1745, № 10, maddə 1896; 2018, 
№ 1, maddə 122, № 3, maddə 630, № 4, maddələr 
785, 831; Azərbaycan Respublikası Nazirlər Kabi-
netinin 2018-ci il 8 iyun tarixli 257 nömrəli və 13 
iyul tarixli 294 nömrəli qərarları) ilə təsdiq edilmiş 
1 nömrəli əlavə - “Büdcə gəlirlərinin təsnifatı”nda 
aşağıdakı dəyişikliklər edilsin:

1. 1.4.2.2.7.0-cı yarımbənddə “ixtiranın, faydalı 
modelin, sənaye nümunəsinin, əmtəə nişanının, 
coğrafi göstəricinin,” sözləri “ixtira, faydalı model, 
sənaye nümunəsi, əmtəə nişanı, coğrafi göstərici ilə 
bağlı apellyasiya şurasına müraciət edilməsi,” sözləri 
ilə əvəz edilsin.

2. 1.4.2.2.7.3-cü yarımbənddə “İxtiranın, faydalı 
modelin, sənaye nümunəsinin, əmtəə nişanının, 
coğrafi göstəricinin,” sözləri “İxtira, faydalı model, 
sənaye nümunəsi, əmtəə nişanı, coğrafi göstərici ilə 
bağlı apellyasiya şurasına müraciət edilməsi,” sözləri 
ilə əvəz edilsin.

Novruz MƏMMƏDOV  
Azərbaycan Respublikasının Baş naziri

Azərbaycan və Rusiya nəqliyyat 
sahəsində uğurla əməkdaşlıq edir

�� Azərbaycan və 
Rusiya nəqliyyat sahəsində 
uğurla əməkdaşlıq edir.

İqtisadiyyat Nazirliyi-
nin mətbuat xidmətindən 
AZƏRTAC-a bildiriblər ki, iqti-
sadiyyat naziri, Azərbaycan Res-
publikası ilə Rusiya Federasiya-
sı arasında iqtisadi əməkdaşlıq 
məsələləri üzrə Hökumətlərarası 
Dövlət Komissiyasının həmsədri 
Şahin Mustafayev Rusiya Fede-
rasiyasının nəqliyyat nazirinin 
müavini Alan Luşnikov ilə 
görüşüb.

Görüşdə Şahin Mustafayev 
Azərbaycan-Rusiya əlaqələrinin 
bütün istiqamətlərdə uğurla 
inkişaf etdiyini vurğulayaraq 
əməkdaşlığın genişlənməsində 
Azərbaycan Respublikası ilə 
Rusiya Federasiyası arasında 
iqtisadi əməkdaşlıq məsələləri 

üzrə Hökumətlərarası Dövlət 
Komissiyasının fəaliyyətinin 
əhəmiyyətini qeyd edib. Diqqətə 
çatdırılıb ki, ölkələrimiz 

arasında əməkdaşlığın mü-
hüm istiqamətlərindən 
biri də nəqliyyat sahəsidir. 
Azərbaycanın bir sıra 

beynəlxalq əhəmiyyətli 
nəqliyyat layihələrinin, o 
cümlədən Bakı-Tbilisi-Qars 
dəmir yolu, Şimal-Cənub 

beynəlxalq nəqliyyat dəhlizinin 
təşəbbüskarı və fəal iştirakçı-
sıdır.

Şimal-Cənub nəqliyyat 
dəhlizinin hər iki ölkə üçün 
əhəmiyyətini qeyd edən 
iqtisadiyyat naziri bu dəhlizin 
nəqliyyat sahəsində əlaqələrin 
genişləndirilməsi və tranzit da-
şımalarının artırılması sahəsində 
önəmini vurğulayıb.

Rusiya ilə birgə həyata 
keçirilən Samur çayı üzərində 
körpünün tikintisinin da-
vam etdiyini bildirən nazir 
bu layihənin də nəqliyyat və 
ticarət əlaqələrinin inkişafında, 
daşımaların artmasında önəmli 
olacağını qeyd edib.

Rusiyanın nəqliyyat 
nazirinin müavini Alan Luşni-
kov Şimal-Cənub beynəlxalq 
nəqliyyat dəhlizinin uğurlu 
layihələrdən olduğunu vurğula-
yıb, hazırda Azərbaycan və Ru-
siya arasında icrası davam edən 
nəqliyyat layihələrinə, daşıma-
ların artırılması imkanlarına və 
nəqliyyat sahəsində əməkdaşlıq 
perspektivlərinə dair fikirlərini 
bölüşüb.

�� “Bakı Prosesi 
10 il: Mədəniyyətlərarası 
dialoqun inkişafına töhfə 
kimi” adlı VII Beynəlxalq 
Multikulturalizm Yay 
Məktəbinin iştirakçıları 
avqustun 7-də Bakı 
Beynəlxalq Multikulturalizm 
Mərkəzində (BBMM) 
olublar.

AZƏRTAC xəbər verir ki, 
burada Yay Məktəbinin işti-
rakçılarının Prezident Admi-
nistrasiyasının millətlərarası 
münasibətlər, multikulturalizm və 
dini məsələlər şöbəsinin müdiri, 
professor Etibar Nəcəfovla görüşü 
olub.

BBMM-in icraçı direktor 
əvəzi Rəvan Həsənov deyib ki, VII 
Beynəlxalq Multikulturalizm Yay 
Məktəbinin iştirakçıları bu günlər 
ərzində Azərbaycanın qədim tarixi, 
mədəniyyəti, siyasəti haqqında 
dolğun məlumatlar əldə edib, 
ölkəmizdəki multikultural mühitlə 
yaxından tanış olublar. Layihə 
iştirakçıları Dini Qurumlarla İş 
üzrə Dövlət Komitəsində, Qafqaz 
Müsəlmanları İdarəsində olublar.

Prezident Administrasiyası-
nın millətlərarası münasibətlər, 
multikulturalizm və dini məsələlər 
şöbəsinin müdiri Etibar Nəcəfov 
Yay Məktəbi iştirakçılarının Bakı 
şəhərinə, Qəbələ, İsmayıllı, Oğuz 
və Şəki rayonlarına səfərlərinin 
onlarda xoş təəssüratlar yarat-
dığına əminliyini ifadə edib. 
Bildirib ki, Azərbaycanın ən gözəl 
bölgələrindən hesab edilən bu 
ərazilərdə müxtəlif millətlərin, et-
nik qrupların nümayəndələri birgə 
sülh şəraitində yaşayırlar.

Multikulturalizmin 
cəmiyyətdə mövcud olan 
etnik, dini, irqi, mədəni 
müxtəlifliklər arasında əlaqələrin 
tənzimlənməsində mühüm rol 
oynadığını qeyd edən E.Nəcəfov 
iştirakçılara Azərbaycanın 
multikulturalizm modeli barədə 
məlumat verib. Bildirib ki, 
iştirakçılar burada qaldıqları 
müddətdə maraqlı insanlarla tanış 
olub, ölkəmizdə mövcud olan 
multikulturalizm ənənələri barədə 
biliklər əldə ediblər.

E.Nəcəfov multikulturaliz-
min tarixindən bəhs edərək deyib 
ki, Azərbaycan multikulturalizmi 
dövlət siyasətinin tərkib hissəsi 
elan edən çox az ölkələrdən 
biridir. “Azərbaycanda multi-
kulturalizmin dövlət siyasətinin 
tərkibi olması barədə danışarkən, 

2 məsələni qeyd etmək lazım-
dır. Birincisi, multikulturalizm 
Azərbaycanın daxili dövlət 
siyasətinin ayrılmaz hissəsidir. 
İkincisi isə multikulturalizm 
Azərbaycanın uğurlu xarici 
siyasətidir. Multikulturalizmin da-
xili siyasətdə rolundan danışarkən 
qeyd etmək lazımdır ki, bu 
model ölkədə dini əlaqələrin 
tənzimlənməsində mühüm amil-
dir. Azərbaycan bu sahədə böyük 
uğur qazanıb. Azərbaycanda 
dini azadlıq tam təmin olunub. 
Azərbaycanın əhalisinin 90 
faizindən çoxu müsəlman olsa 
da, burada müxtəlif dinlərin 
nümayəndələri sülh şəraitində 
yaşayırlar. Dövlət bütün dinlərə 
lazımi yardımlar, o cümlədən 
maliyyə yardımı göstərir”,- deyə 
Prezident Administrasiyasının 
rəsmisi vurğulayıb.

E.Nəcəfov, həmçinin qo-
naqlara “Bakı prosesi” haqqında 
məlumat verərək bildirib ki, 
“Bakı prosesi” ideyasını ilk dəfə 
Azərbaycan Prezidenti İlham 
Əliyev 2008-ci il 2-3 dekabr 
tarixlərində Bakıda Avropa və 
ona qonşu regionların mədəniyyət 
nazirlərinin “Mədəniyyətlərarası 
dialoq Avropa və onun qonşu 
regionlarında davamlı inkişafın 
və sülhün əsasıdır” mövzusunda 
keçirilmiş konfransında irəli 
sürüb. Bu konfransda ilk dəfə 
olaraq 10 İslam ölkəsinin də 
iştirak etməsi ilə yeni bir formatın 
əsası qoyuldu. Ümumilikdə 48 
ölkənin, 8 beynəlxalq təşkilatın və 
bir sıra beynəlxalq qeyri-hökumət 
təşkilatlarının yüksək səviyyəli 
nümayəndələrinin iştirak etdikləri 
bu konfransda Azərbaycanın 
təşəbbüsü ilə ilk dəfə olaraq 
“Mədəniyyətlərarası dialoqun 
təşviqinə dair Bakı Bəyannaməsi” 
qəbul edilib. Bununla da sivi-
lizasiyalar arasında dialoqun 
inkişafını nəzərdə tutan “Bakı 
prosesi”nin və bu prosesin uğurla 
davam etdirilməsi məqsədilə 

Azərbaycan tərəfindən təklif 
edilən “Sənətçilər dialoq naminə” 
layihəsinin əsası qoyulub.

Qeyd olunub ki, “Bakı 
prosesi”nin davamlılığını təmin 
etmək məqsədilə 2009-cu ildə Ba-
kıda keçirilmiş İslam ölkələrinin 
mədəniyyət nazirlərinin VI konf-
ransına Azərbaycanın təşəbbüsü 
ilə İslam ölkələri ilə yanaşı, 
10-dan çox Avropa dövlətinin 
təmsilçisi də dəvət olunub. 
Konfrans çərçivəsində Avropa 
Şurasına və İslam Konfransı 
Təşkilatına üzv ölkələrin iştirakı 
ilə “Mədəniyyətlərarası dialoq” 
mövzusunda “dəyirmi masa” 
keçirilib və birgə kommünike 
qəbul edilib.

E.Nəcəfov diqqətə çatdırıb 
ki, “Bakı prosesi”nin növbəti 
inkişaf mərhələsi onun regional 
təşəbbüsdən qlobal hərəkata 
çevrilməsi ilə əlaqələndirilir. Bu 
inkişaf mərhələsi də Prezident 
İlham Əliyevin adı ilə bağlıdır. 
2010-cu ildə BMT Baş Məclisinin 
65-ci sessiyasında çıxış edərkən 
Azərbaycan Respublikası-
nın Prezidenti İlham Əliyev 
növbəti il Bakıda Ümumdünya 
Mədəniyyətlərarası Dialoq 
Forumunun keçirilməsini elan 
edib. Prezident İlham Əliyevin 
müvafiq Fərmanı ilə Ümumdünya 
Mədəniyyətlərarası Dialoq Foru-
mu hər iki ildən bir Azərbaycanda 
keçirilir.

Vurğulanıb ki, “Bakı prosesi” 
çərçivəsində həyata keçiril-
miş digər mühüm tədbirlərdən 
ölkəmizdə 2010-cu ilin 26-27 
aprel tarixlərində keçirilmiş Dün-
ya Dini Liderlərinin Sammitini, 
2011-ci ildən indiyədək keçirilən 
beş Beynəlxalq Humanitar Foru-
munu və 2016-cı ilin 25-27 aprel 
tarixlərində keçirilmiş Birləşmiş 
Millətlər Təşkilatı Sivilizasiyalar 
Alyansının 7-ci Qlobal Forumunu 
göstərmək olar.

Sonra Yay Məktəbinin 
iştirakçılarının sualları cavablan-
dırılıb.

Gömrük yığımlarının məbləğlərində dəyişikliklərlə bağlı 
bəzi KİV-lərdə yayılan əsassız fikirlərə aydınlıq gətirilib

�� Dövlət Gömrük Komitəsi 
Nazirlər Kabinetinin 2018-ci il 6 
avqust tarixli qərarının guya ölkədə 
qiymət artımına səbəb olacağı 
barədə bəzi kütləvi informasiya 
vasitələrində yer alan əsassız 
fikirlərlə bağlı məlumat yayıb. 

Komitənin mətbuat xidmətindən 
AZƏRTAC-a daxil olan məlumatda qeyd 
edilib ki, avqustun 7-də bəzi kütləvi 
informasiya vasitələrində Azərbaycan 
Respublikası Nazirlər Kabinetinin 2018-
ci il 6 avqust tarixli 344 nömrəli qərarı 
şərh edilərək, bu qərarın ölkədə qiymət 
artımına səbəb olacağı barədə əsassız 
fikirlər səsləndirilib.

Dövlət Gömrük Komitəsi bildirir 
ki, söhbət gömrük rüsumlarından deyil, 
gömrük yığımlarından gedir. Azərbaycan 
Respublikası Gömrük Məcəlləsinin 
231-ci maddəsinə əsasən Azərbaycan 
Respublikasının Nazirlər Kabinetinin 
“Gömrük yığımlarının məbləğləri”nin 
təsdiq edilməsi barədə 2016-cı il 26 ap-
rel tarixli 168 nömrəli qərarı ilə gömrük 
orqanları tərəfindən həyata keçirilən 
xidmətlərə və hüquqi hərəkətlərə görə 
alınan gömrük yığımları müəyyən edilir. 
Gömrük yığımlarının tətbiqi daxili 
bazarın müdafiəsi və fiskal məqsədlər 

üçün nəzərdə tutulmur, onların məbləği 
gömrük orqanları tərəfindən göstərilən 
xidmətin təxmini dəyərini əks etdirir. 
Gömrük yığımlarına gömrük nəzarətinin 
həyata keçirilməsi ilə bağlı gömrük 
yığımları, gömrük müşayiətinə görə 
gömrük yığımları, malların saxlan-
cına görə gömrük yığımları, gömrük 
rəsmiləşdirilməsi üzrə mütəxəssislərə ix-
tisas attestatının verilməsinə görə yığım-
lar, bankların və bank olmayan kredit 
təşkilatlarının müvafiq icra hakimiyyəti 
orqanının reyestrinə daxil edilməsinə 
görə yığımlar daxildir. 

Nazirlər Kabinetinin 2016-cı il 
26 aprel tarixli 168 nömrəli qərarı ilə 
təsdiq edilmiş “Gömrük yığımlarının 
məbləğləri”ndə dəyişikliklər edilməsi 
barədə Azərbaycan Respublikası Nazirlər 
Kabinetinin 2018-ci il 6 avqust tarixli 344 
nömrəli qərarı 30 gündən sonra qüvvəyə 
minəcək. Belə ki, bu qaydalara əsasən 
gömrük nəzarətinin həyata keçirilməsi ilə 
bağlı gömrük yığımlarının tərkib hissəsi 
olan malların gömrük rəsmiləşdirilməsinə 
və müşayiətinə görə gömrük yığımlarında 
bəzi dəyişikliklər edilib.

Eyni zamanda, qeyd etmək lazım-
dır ki, qərar layihəsi hazırlanarkən 
idxal-ixrac əməliyyatları aparan kiçik 
və orta sahibkarlıq subyektlərinin 
fəaliyyəti nəzərə alınıb. Belə ki, 
2017-ci il üzrə aparılan təhlillərə 
əsasən bir gömrük bəyannaməsi 
əsasında rəsmiləşdirilən mal partiya-
larının 45 faizinin gömrük dəyəri 50 
min manatadək olub. Bu da malların 
gömrük rəsmiləşdirilməsinə görə 
gömrük yığımlarının yeni məbləğləri 
ilə müqayisədə min manatadək olan 
hissədə 5 manat, 10 min manatadək 
olan hissədə 10 manat və 50 min 
manatadək olan hissədə 20 manat 
əlavə deməkdir. Eyni zamanda, 50 
min manatdan 100 min manatadək 
gömrük dəyəri olan malların göm-
rük rəsmiləşdirilməsinə görə alınan 
yığımların yeni məbləğləri 100 manat, 
100 min manatdan 500 min manatadək 
olan hissədə isə 25 manat artıb. 

Xatırladaq ki, 2017-ci ilin 
göstəricilərində bir gömrük 
bəyannaməsi əsasında rəsmiləşdirilən 
mal partiyalarının 90 faizdən çoxu 
gömrük dəyəri 500 min manatadək 
olub. Belə olan halda bu dəyişikliklər 
daxili bazarda heç bir qiymət artımı ilə 
nəticələnə bilməz.

Multikulturalizm Mərkəzində olublar

�� Heydər Əliyev Fondunun təşkilatçılığı, Mədəniyyət Nazirliyinin 
və “Gilan Holdinq”in dəstəyi ilə keçirilən X Qəbələ Beynəlxalq Musiqi 
Festivalı avqustun 7-də uğurla başa çatıb. Gözəl ənənəyə çevrilən festival 
bu dəfə də öz möhtəşəmliyi ilə musiqi dünyasının diqqətini Qəbələyə 
cəlb edə bilib. İyulun 30-da başlanan və doqquz gün davam edən musiqi 
bayramında Rusiya, İsrail, ABŞ, İsveçrə, Avstriya, Kuba, Macarıstan, 
Türkiyə, İspaniya, İtaliya, Gürcüstan kimi ölkələrdən dünya şöhrətli 
dirijor, ifaçı və kollektivlər, həmçinin Azərbaycanın tanınmış musiqi 
kollektivləri iştirak ediblər.

AZƏRTAC-ın bölgə müxbiri xəbər 
verir ki, festivalın davam etdiyi günlərdə 
yerli musiqisevərlər və şəhərin qonaqları 
Üzeyir Hacıbəyli adına Bakı Musiqi Aka-
demiyasının tələbə simfonik, Azərbaycan 
dövlət simfonik orkestrlərinin, Kubanın 
“Jovanes Clasicos Del Son” qrupunun, 
İsrailin virtuoz pianoçularının, “Muğam” 
instrumental ansamblının müşayiəti 
ilə Azərbaycanın gənc muğam ifaçı-
larının, Bakı Musiqi Akademiyasının 
“Baku Chamber Orchestra” kamera 
orkestrinin, Xalq artisti, virtuoz qarmon 
ifaçısı Ənvər Sadıqovun rəhbərliyi ilə 
“Qaytağı” instrumental ansamblının, 
Macarıstandan gəlmiş “Budapeşt Gypsy 
Band” musiqi qrupunun, “Clarte” klar-
net kvartetinin, İsrailin dünya şöhrətli 
Yerusəlim simfonik orkestrinin, Gür-
cüstanın Tbilisi “Big Band” orkestrinin 
konsertlərini izləmək imkanı əldə ediblər. 
Festivalın konsertlərindən biri dahi 
Azərbaycan bəstəkarı Qara Qarayevin 
100 illik yubileyinə həsr olunub. Qəbələ 
şəhərindəki Heydər Əliyev Konqres 
Mərkəzinin kamera zalında və açıq 
səhnədə, həmçinin rayon mədəniyyət 
mərkəzində keçirilən bu konsertləri 
minlərlə tamaşaçı böyük maraqla izləyib.

Avqustun 7-də axşam Qəbələ Rayon 
Mədəniyyət Mərkəzində X Qəbələ 
Beynəlxalq Musiqi Festivalının bağla-
nış mərasimi və yekun konserti olub. 
Mərasimdə festivalın təşkilatçı qu-
rumlarının təmsilçiləri, Milli Məclisin 
deputatları, tanınmış musiqiçilər, yerli 
musiqisevərlər və şəhərin qonaqları işti-
rak ediblər.

Bağlanış mərasimində Yerusəlim 
simfonik orkestrinin müşayiəti ilə tama-
şaçılara “Viva opera” konsert proqramı 
təqdim olunub.

Tanınmış ispan bəstəkarı Salvador 
Brotonsun dirijorluğu ilə keçən konsertdə 
C.Rossininin “Sevilya bərbəri” operasın-
dan uvertüra və Don Bazilionun ariyası, 

C.Puççininin “Canni Skikki” və “Tos-
ka” operalarından ariyalar, “Bohema” 
operasından Müzettanın valsı, “Manon 
Lesko” operasından Manonun ariyası 
və İntermezzo, V.A.Motsartın “Don 
Juan” operasından Leporellonun ariyası, 
Tserlina və Don Juanın dueti, C.Verdinin 
“Taleyin gücü”, “Don Karlos” və “Otel-
lo” operalarından ariyalar, J.Massnenin 
“Verter” operasından Verterin ariyası və 
dahi bəstəkar Üzeyir Hacıbəylinin “Ko-
roğlu” operasından Koroğlunun ariyası 
ifa edilib.

Solistlər Giorgi Çelidzenin (Gür-
cüstan), Elnarə Məmmədovanın, Adil 
Axundovun, Məhərrəm Hüseynovun, 
Kiara İsottonun (İtaliya), Mine Kurtoğ-
lunun (Türkiyə) və Xalq artisti Samir 
Cəfərovun ifaları tamaşaçılar tərəfindən 
alqışlarla qarşılanıb.

Konsertin sonunda bütün solistlər 
birlikdə C.Verdinin “Traviata” operasın-
dan “Brindisi” ifa ediblər.

X Qəbələ Beynəlxalq Musiqi Festi-
valı atəşfəşanlıqla başa çatıb.

Xatırladaq ki, bu musiqi bayra-
mını izləmək üçün həm ölkəmizin 
bölgələrindən, həm də xarici ölkələrdən 
Qəbələyə çoxlu musiqi həvəskarı gəlib. 
Klassik musiqi əsərlərini mükəmməl 
ifada canlı dinləmək imkanı əldə edən 
tamaşaçılar bundan böyük zövq alıblar. 
Heydər Əliyev Fondunun təşkilatçılığı ilə 
keçirilən bu festival onu da təsdiqləyib 
ki, Azərbaycan Qərb ilə Şərqin mədəni 
dəyərlərini eyni dərəcədə, həm də çox 
mükəmməl formada təqdim etməyi baca-
ran nadir məkandır.

Beynəlxalq festival çərçivəsində bir 
sıra tanınmış musiqiçilər təəssüratlarını 
AZƏRTAC-ın bölgə müxbiri ilə 
bölüşərək, bu musiqi bayramının yüksək 
səviyyədə təşkil olunduğunu bildirib və 
yenidən bu füsunkar məkanda görüşmək 
arzularını dilə gətiriblər.

Qəbələ Beynəlxalq Musiqi Festi-

valının bədii rəhbəri, Üzeyir Hacıbəyli 
adına Bakı Musiqi Akademiyasının 
rektoru, Xalq artisti Fərhad 
Bədəlbəyli: Qəbələ Beynəlxalq Musiqi 
Festivalı ildən-ilə böyüyən auditori-
yası və ahəngdar musiqi keyfiyyəti ilə 
diqqəti cəlb edir. Azərbaycan həqiqətən 
öz zəngin tarixi və ənənələrinə görə 
dünyada gözəl ölkələrdən biridir. Artıq 10 
ildir ki, Azərbaycanın dilbər guşəsi olan 
Qəbələdə keçirilən bu festival ölkəmizin 
musiqi ənənələrinin dünyada tanıdılması 
üçün çox yaxşı vasitədir.

Festivalın bədii rəhbəri, İsrailin 
Yerusəlim simfonik orkestrinin diri-
joru, dünya şöhrətli violonçel ifaçısı 
Dmitri Yablonski: Qəbələ Beynəlxalq 
Musiqi Festivalı barədə təəssüratları bir 
neçə cümlə ilə ifadə etmək çox çətindir. 
Təkcə onu qeyd edim ki, bu musiqi 
bayramı dünyada keçirilən festivallar 
içərisində öz yüksək təşkilatçılığı və 
səviyyəsi baxımından ön sıralarda yer 
alır. Ənənəvi olaraq hər il keçirilən 
bu festivalda dünyanın ən məşhur 
musiqi kollektivləri, kamera və simfo-
nik orkestrlər, dünya şöhrətli ifaçılar, 
dirijorlar iştirak edirlər. Qəbələ Festivalı 
Heydər Əliyev Fondunun ən möhtəşəm 
layihələrindən biridir, çox gözəl musiqi 
bayramıdır. Mən bu möhtəşəm musiqi 
layihəsini dəstəklədiyinə görə Fondun 
prezidenti, birinci xanım Mehriban 
Əliyevaya dərin təşəkkürümü bildirirəm.

Azərbaycan Dövlət Akademik 
Filarmoniyasının direktoru, Xalq 
artisti, pianoçu Murad Adıgözəlzadə: 
Qəbələdə ənənəvi olaraq keçirilən 

beynəlxalq musiqi festivalı Azərbaycanın 
mədəni həyatında əlamətdar hadisəyə 
çevrilib. Bu festival musiqimizin dünyada 
tanıdılması və təbliği baxımından böyük 
rol oynayır. Festival günlərində Qəbələyə 
gələn xarici qonaqlar Azərbaycanın, onun 
bölgələrinin sürətli inkişafını öz gözləri 
ilə görür, xalqımızın adət-ənənələri, 
mədəniyyəti, musiqisi ilə yaxından 
tanış olurlar. Onların ölkəmiz haqqında 
təəssüratları daha da zənginləşir. Qəbələ 
Festivalı bu baxımdan da çox böyük 
əhəmiyyətə malikdir.

Kubanın məşhur “Jovanes Clasicos 
Del Son” qrupunun rəhbəri Ernesto 
Reyes Proenza: Qəbələdə keçirilən 
beynəlxalq musiqi festivalına yenidən 
dəvət aldığımıza görə təşkilatçılara 
minnətdarlığımızı bildiririk. Bu, qrupu-
muzun Qəbələyə ikinci səfəridir. İki il 
əvvəl də bu gözəl şəhərdə keçirilən fes-
tivalda iştirak etmişik. Həmin konsertdə 
tamaşaçıların Latın Amerikası ölkələri 
musiqisinə böyük maraq göstərdiklərinin 
şahidi olduq. Onlar bizim rəqqaslarla 
birlikdə rəqs etdilər, bizi ruhlandırdılar. 
Qrupumuz caz və digər musiqi janrları-
nın elementlərini bir araya gətirməklə, 
tamaşaçılara ənənəvi Kuba musiqisini 
müasir yanaşma ilə təqdim etdi. Güman 
edirik ki, konsert tamaşaçıların ürəyincə 
oldu. Yüksək səviyyədə təşkil edilən 
bu musiqi festivalı xalqlar arasında 
dostluq əlaqələrinin möhkəmlənməsinə 
töhfə verir. Əminəm ki, XI Qəbələ 
Beynəlxalq Musiqi Festivalında yenidən 
görüşəcəyik...

X Qəbələ Beynəlxalq Musiqi Festivalı başa çatıb


